
ర్చిష్పతి విపులజ్వాలా

నిష్పీడిత నిఖిలవిమత నృపసచివునకున్.

	క.	
అలఘుతర హరిద్దంతా

వళ కర్ణోద్భూతగంధవాహభర ప్ర

జ్వలితచటులప్రతాపా

నలునకు నసమాన(ధైర్య)నయధుర్యునకున్.

	క.	
శ్రీచంద్రశేఖరాహ్వయ

వాచంయమచంద్రపాద వనరుహసేవా

శ్రీచతురాత్మన కన్నయ

దేచామాత్యునకు సత్యధీనిత్యునకున్.

	వ.	
అభ్యుదయపరంపరాభివృద్ధిగా నా యనర్పంబూనిన యీ మహాప్రబంధంబునకుఁ గథాక్రమం బెట్టి దనిన.

కథాప్రారంభము




	ఉ.	
గణ్యము దండకప్రముఖకాననకోటులయందు సర్వవై

గుణ్యనివారణక్షమ మకుంఠితవైభవశోభితంబు స

త్పుణ్యఫలాదికారణము భూనుతిపాత్రమునైన నైమిశా

రణ్యము (తేజరిల్లు) మునిరాజనికేతనభాసమానమై.

	సీ.	
అచలసుతాభర్త కర్పించి మఱి కాని

        మృగములు లేఁబూరి మేయ వచట

అసమలోచనునకు నర్పించి మఱి కాని

        యళులు క్రొవ్విరితేనె లాన వచట

అంధకధ్వంసికి నర్పించి మఱి కాని

        కోయిల లిగురాకుఁ గొఱుక వచట

అంగజారాతికి నర్పించి మఱి కాని

        చిలుకలు పండ్లు భుజింప వచట

